
Hauts zara eta hauts bihurtuko zara. Horixe gogoratzen da -edo zen- gaurko egunez. 

Pisudun esaldia, une batez zerbait pentsarazten dizuna. Agian, formak edukiarekin kontraste egiten duelako, izan ere hain da arina hautsa... 

Hauts zara eta hauts bihurtuko zara. 

Honenbestez, demagun dena dagoela zeugan. Izan zinen umekia eta bihurtuko zaren hondarra. Jaio zinen haurra eta izango zaren zaharra. Bizi izandako nerabea eta zareneko heldua. Frogatu zenuen gaztea eta gogoratzen duzun guztia. 

Honenbestez, bada, demagun behingo ametsa zeugan izanik, zeugan dagoela hura lortu bidean atzean utzitakoa ere, oroimenean ez bada ere. 

Hots, demagun inauterietan ikusitako pertsonaia guztien jabe zarela, eta baita ikusi ez dituzunena ere. 

Honenbestez, bada, zerk bihurtzen nau, gaitu, zaitu, 'gu', 'zu', 'bestea', 'hurkoa' edo 'ni'? 

Demagun -beharbada- erabakitzeko ahalmena dela horren erantzule. Demagun -beharbada-, halabeharrak eta inguruneak bultzaturik une bakoitzean bizitzea egokitzen zaizuna zeu zarela onartzeko ahalmen hori dela identitate ororen hazi. Bizitzak goizero eskaintzen dizun buffetean, behintzat egun horretako gosaria zein izango den erabakitzeko ahalmen hori. 

Hauts zara eta hauts bihurtuko zara. 

Bada bai, baina bitartean nik neuk garbituko ditut neure gustuko pertsonaien mozorroak, uraz, lixibaz edo xaboi hutsez. 

Eta aske egingo dut. 

Eta, ondorioz, baita pittin bat bakarrik ere. 

